
PANAIRI I LIBRIT SHKENCOR 

 

Miq të dashur, akademikë, përfaqësues të institucioneve, botues të librit 

shkencor! 

Më lejoni t’ju përshëndes dhe t’ju dëshiroj mirëseardhje në edicionin II të Panairit 

mbarëkombëtar të librit akademik dhe shkencor, të cilin kësaj radhe e organizon 

Akademia e Shkencave dhe e Arteve e Kosovës. 

Libri shkencor është një botë më vete, në shumicën e kohës ai rri i fshehur nga 

kureshtja e lexuesit të zakonshëm dhe kërkon me ngulm lexuesin e kualifikuar, atë 

që ia di vlerën dhe që i peshon me kompetencë arritjet e tij në botën e dijes.  

Libri shkencor nuk është libër i reklamës dhe i tirazheve të mëdha. Bestselerët 

shkencor, sikundër e dini, janë të rrallë dhe, zakonisht,  për t’u bërë të tillë iu 

duhet të heqin dorë, nëse jo në tërësi, së paku nga një pjesë e mirë e natyrës së 

tyre: nga heshtja e mençur që i rrethon.  

Librat shkencorë janë më të paktë në numër, krahasuar me librat letrarë dhe 

publicistikë, nuk shtypën me letër luksoze, nuk iu bëhen kopertina me zgjidhje të 

veçantë grafike dhe në përgjithësi lënë përshtypjen e indiferencës. Por magjia e 

tyre qëndron sa në idetë e reja, në dijet e gjithanshme dhe mendimet e thella, po 

aq në qëndrueshmërinë e argumenteve dhe vërtetësinë e fakteve. Deduksionet  

hipotetike dhe as emocionet nuk janë ana e fortë e shkrimit shkencor.  

Ne në Akademinë e Shkencave dhe të Arteve të Kosovës botimet shkencore dhe 

artistike (shkencore më shumë se artistike) i konsiderojmë parësore në punën 

tonë dhe në programet tona vjetore. Konsiderojmë se kemi arritur një nivel të 

mirë të këtyre botimeve, porse kemi akoma punë për të bërë, për ta hapur 

veprimtarinë botuese ndaj autorëve jashtë Akademisë, jo sipas rastit, por sipas 

një koordinimi dhe vlerësimi publik. Mbase mjafton të them se gjatë dy viteve të 

shkuara Akademia jona ka botuar mbi 35 tituj me një vëllim prej gati 15 mijë 

faqesh, por me një tirazh gjithnjë e më modest prej 300 kopjesh për një titull. 

Duke njohur rëndësinë e botimeve shkencore për dijen dhe mendimin shkencor 

kombëtar, Akademia e Kosovës e ka mbështetur pa asnjë rezervë nismën e 

Akademisë së Shqipërisë për organizimin e këtij Panairi.  Ai është përfshirë edhe 

në protokollin tonë të bashkëpunimit. 

I uroj zhvillim të suksesshëm Panairit të dytë mbarëkombëtar të librit shqip, 

shkencor dhe akademik! 

Ju faleminderit! 

 


